
Одржан четвртиот јавен состанок на АВМУ за 2025 година

[image: ]

На настанот меѓудругото беа споменати и изречените мерки јавна опомена за оние субјекти кои го прекршиле Законот за аудио и аудиовизуелни медиумски услуги и активностите поврзани со меѓународната и европска соработка.



Усвоен Водич за инфлуенсер(к)и, влогер(к)и, креатор(к)и на содржини
Советот на Агенцијата на 24-та седница, одржана на 25 декември усвои Водич за инфлуенсер(к)и, влогер(к)и, креатор(к)и на содржини, за кој претходно беше отворена јавна расправа. Целта на Водичот е да се обезбеди почитување на одредбите на Законот за аудио и аудиовизуелни медиумски услуги и од подзаконските акти, од страна на инфлуенсерите, влогерите, креаторите на содржини. Водичот ги сублимира сите одредби од Законот и од подзаконските акти што треба да ги почитуваат и мерките што треба да ги преземат за да се обезбеди нивна доследна примена. Овие одредби важат за оние субјекти кои се даватели на аудиовизуелни медиумски услуги по барање и кои ги исполнуваат критериумите утврдени во Правилникот за физичките лица даватели на аудиовизуелни медиумски услуги по барање.


Повторeни локални избори 2026

[bookmark: _Hlk213225669]Упатство за радиодифузерите за Повторeните локални избори 2026 година

Советот на Агенцијата на 23-та седница, одржана на 18 декември, донесе Упатство за радиодифузерите за Повторените избори за градоначалник на Општина Гостивар, градоначалник на Општина Врапчиште, градоначалник на Општина Маврово и Ростуше и градоначалник на Општина Центар Жупа. Со ова Упатство се појаснува начинот на примена на одредбите од Изборниот законик за распределба на времето за платено политичко рекламирање, означување на нарачателот на рекламирањето, распределба на времето во вестите кај Јавниот радиодифузен сервис, бесплатното политичко претставување на Програмскиот сервис наменет за емитување на активностите на Собранието на РСМ и за обезбедување пристапност на содржините за изборниот процес за лицата со сетилна попреченост.

ТВ содржини прилагодени за лица со попреченост за време на Повторените локални избори 2026

На 19 декември, Агенцијата информираше дека Јавниот радиодифузен сервис и телевизиите на државно ниво коишто емитуваат платено политичко рекламирање, согласно член 75 ставови 1 и 4 од Изборниот законик, треба да обезбедат пристапен формат за лицата со попреченост и на својата веб страница го објави распоредот на пристапни содржини кои медиумите ќе ги емитуваат за време на изборната кампања за Повторените локални избори во 2026 година. Сите информации поврзани со изборите се достапни на веб страницата на Агенцијата www.avmu.mk, во банерот „Локални избори 2026“.






Одржанa работна средба со претставници на „Демокраси Лаб“

На 19 декември во просториите на Агенцијата се одржа брифинг-состанок меѓу претставници на АВМУ и на организацијата „Демокраси Лаб“. На состанокот беа презентирани клучните наоди од тековниот проект на „Демокраси Лаб“ за мониторинг и справување со дезинформации во земјава, спроведен во соработка со „Пикаса аналитикс“. Проектот е насочен кон идентификување и аналитичко следење на дезинформациски наративи на дигиталните платформи, со посебен акцент на странското влијание и неговите ефекти врз демократските процеси и јавната доверба.
Целта на средбата беше размена на релевантни податоци и препораки што можат да придонесат за справување со растечките предизвици поврзани со дезинформациските наративи и заштитата на информативниот простор.

Присутните имаа можност да слушнат за активностите поврзани со мониторингот на изборното медиумско известување на радиодифузерите за Локалните избори 2025 година, активностите поврзани со Повторените избори за градоначалници на општините Гостивар, Маврово и Ростуше, Центар Жупа и Врапчиште во 2026 година, спроведените програмски и административни надзори врз радиодифузерите, операторите на јавни електронски комуникациски мрежи и издавачите на печатени медиуми.

    Соопштенија за јавност
На 26 декември, преку соопштение за јавност беше информирано дека на 26-та седница, Советот на Агенцијата по завршувањето на јавниот конкурс за избор на директор, донесе одлука во наредниот петгодишен период Агенцијата за аудио и аудиовизуелни медиумски услуги да ја раководи д-р Зоран Трајчевски. 
На 26 декември Агенцијата преку соопштение за јавност изрази загриженост поради навредливиот, омаловажувачки и деградирачки говор во соопштенијата на политичката партија Социјалдемократски сојуз на Македонија, насочен кон новинарот Бранко Героски. Во соопштението беше посочено дека користењето на лични навреди, дисквалификации и етикетирања на новинари претставува форма на притисок која има обесхрабрувачки ефект врз слободното новинарство. Ваквиот начин на комуникација придонесува за продлабочување на поларизацијата во општеството, со што се поткопува демократијата и се врши индиректен притисок врз уредувачката независност. Агенцијата во повеќе наврати апелираше политичките субјекти да покажат повисоко ниво на одговорност во јавниот дискурс, да се воздржат од навредлив и деградирачки говор кон медиумските работници и да ја почитуваат улогата на медиумите како еден од столбовите на демократијата.
Преку соопштение за јавност на 11 декември беше осуден насилниот упад во редакцијата на интернет порталот Инфомакс, извршен од страна на непознато лице за време на емитување на подкастот „Тешки муабети“. Агенцијата потсети дека ваквите постапки претставуваат директен напад врз слободата на медиумите и правото на новинарите да ја извршуваат својата работа без притисоци и закани. Во соопштението беше посочено дека насилството врз медиумските работници и упадите во редакции се апсолутно неприфатливи и бараат итна и соодветна реакција од надлежните органи, поради што се очекува во најкус можен рок да бидат преземени соодветни мерки за целосно расветлување на случајот.








Надзори врз радиодифузери, ОЈЕКМ и печатени медиуми 

Радиодифузери

Редовни административни надзори за обврските од членот 62 став 6 од ЗААВМУ и член 9 и член 21 од Правилникот за минимални технички, просторни, финансиски и кадровски услови за добивање дозвола за радио и телевизиско емитување е извршен врз радијата: Акорд, радио 7, радио 99, Бум, Валандово, Јехона, Кавадарци, Кисс, Пулс, Скај, Фортуна, Холидеј, Еко, Комета 2000, Плус Форте, Антена 5, Експрес, Кочани ФМ, Пела, Струга, Ла Коста Виница, Буба Мара Прилеп, Буба Мара Скопје, Буба Мара Штип, Супер радио, Александар Македонски, Галакси, Јон, Лајф, РФМ, ЕФ-ЕМ 90.3 – Спортско радио, Зона М-1, Ват, Сквер, радио 106 и телевизиите МТМ, Калтрина, Вистел, Дибра, Свет, Протел, Сител, Алфа, Топестрада, Наша ТВ, Алсат – М, Компани 21-М, КТВ, Стар, Кобра, Ускана Медиа, Гурра, Њуз, Телма, Шутел и Канал Феста. Надзорите покажаа дека радиодифузерите ги исполнуваат минималните кадровски услови утврдени во Правилникот.
Врз радијата Модеа, Александар Македонски, Јехона, Супер радио и Мефф, извршени се редовни програмски надзори за одредбите коишто се однесуваат на правилата за емитување аудиокомерцијални комуникации, обезбедување квизови или други облици на наградно учество, користење телефонски услуги со додадена вредност и телефонско гласање и емитување игри на среќа. Врз истите медиуми спроведени се и редовни административни надзори за обврските за објава на импресум, информации коишто треба да се направат достапни до корисниците и идентификација на радиодифузер. Надзорите покажаа дека радиото Јехона на 3 декември не ги обезбеди информациите коишто треба да им се достапни на корисниците, додека на радиото Модеа на истиот ден во четири рекламни блока е емитувана аудиокомерцијална комуникација во која лажно се претставувале природата и карактеристиките на рекламираната услуга и притоа се поттикнува однесување кое што е штетно за здравјето.
ОЈЕКМ
Агенцијата изврши редовни програмски надзори врз операторот Тотал ТВ за обврската во програмскиот пакет што го реемитува задолжително и бесплатно да ги обезбеди програмските сервиси на јавниот радиодифузен сервис, како и за обврските за регистрација на програмски сервиси во Агенцијата и титлување на програмите коишто ги реемитува. При надзорите беше констатирано дека операторот реемитувал повеќе програмските сервиси коишто не се опфатени со потврдата за регистрација на програмски сервиси издадена од Агенцијата.
Печатени медиуми

За почитувањето на обврската за објавување импресум, врз Друштвото за производство, трговија и услуги Колор медиа плус од Скопје, издавач на печатениот медиум „The Economist“, Агенцијата изврши вонреден административен надзор. Со надзорот беше констатирано дека печатениот медиум во целост ја исполнил обврската од член 14 став 1 од Законот за медиуми. 
Изречена мерка јавна опомена
Советот на Агенцијата на 24-та седница одржана на 25 декември, врз основа на констатации од редовен програмски надзор, на радиото Џез ФМ му изрече мерка јавна опомена поради неемитување на доброволно пријавениот процент домашна музика.  

